
Ungir umhverfissinnar fagna því að unnið sé að heildstæðri stefnu um samgöngur

framtíðarinnar á Íslandi og að tekið sé tillit til mikilvægra þátta við þá stefnumótun þar sem

góðar samgöngur og innviðir styðja við og stuðla að sjálfbærum samfélögum. Jákvætt er að sjá

hve framlög til samgöngumála hafa aukist síðastliðnum tveimur árum, þ.e. um 15,3 ma.kr.

Almennt erum við mjög ánægð með Grænbók þessa en listum upp nokkrar athugasemdir og

tillögur hér að neðan:

3.2.1: Varðandi að framkvæmdir við aðskilnað akstursstefna á umferðarmestu vegum landsins

hafi verið settar í forgang til þessa, þá ber einnig að huga að vegum landsbyggðarinnar sem eru

t.a.m. minna keyrðir en t.d. staðsettir við brattar hlíðar þar sem þörf væri á vegriðum.. Við

tökum undir þau tækifæri sem liggi í aðgerðum sem draga úr hraðaakstri og styðjum t.a.m.

hækkun á sektum fyrir hraðakstur og aukið eftirlit með þeim með hvers konar hætti.

3.2.3: Vegna þess hve erfiðir ákveðnir vegakaflar eru í vetrarfærð, geta samfélögeinangrast og

viðamikla áhrifa getur orðið vart á atvinnu- og skólasókn. Við tökum undir að nýjar tæknilausnir

skapi spennandi tækifæri og hvetjum til þess að notast verði enn betur við rauntímatækni til að

miðla upplýsingum um ástand og færð vega til vegfarenda. Dæmi um lausn: vefsíða/app þar sem

vegfarendur geta hlaðið inn upplýsingum og myndum af ástandi vega í rauntíma og þar með

upplýst komandi vegfarendur um færð/torfærð.



3.2.4: UU tekur undir að mikil uppbygging eigi sér stað í hafsækinni atvinnustarfsemi og varpar

það ljósi á mikilvægi þess að nýta landtengingu skipa og ýta undir aukið hlutfall hjá

vöruflutningaskipum. Við fögnum því að þrjár hafnir séu nú að undirbúa landtengingu fyrir

minni skemmtiferðaskip og ætti það að vera gott fordæmi fyrir fleiri hafnir að fylgja á eftir.

Ísland á fullt erindi til að vera leiðandi þjóð í rafvæðingu hafna. Ein helsta uppspretta nituroxíð

(NOx) losunar á Íslandi er m.a. frá fiski- og skemmtiferðaskipum. Neikvæð heilsufarslega áhrif

NOx eru skýr og ber að taka það inn í ákvarðanir um landtengingu skipa.

3.2.5: a) Styðjum aukin fjárframlög og áform um uppbyggingu flugvallanna á Akureyri og á

Egilsstöðum. Aukning í alþjóðlegu flugi til norður- og austurhluta landsins mun koma til með að

styrkja samkeppnishæfni landsbyggðarinnar, ásamt því að létta á ferðamannastraumnum á

Suðurlandinu.

b) Það er jákvætt að sjá að fylgst er grannt með þeirri þróun sem er að eiga sér stað í rafvæðingu

flugvéla og að stefnumótun sé í vinnslu á því sviði. Við hvetjum einnig til þess að líta til vetnis og

íblöndunar á repjuolíu. Einnig er mikilvægt að stuðla að orkuskiptum í samgöngum öllum (líkt og

Grænbókin stefnir að) og mynda þannig hvata til aksturs vistvænna ökutækja, þar sem líklegt er

að rafknúnar/vetnisknúnar flugvélar muni ekki koma inn í almenningssamgöngur á sama hraða

og orkuskipti bílaflotans.

3.2.6: a) UU tekur undir að almenningssamgöngur hafa mikla þjóðfélagslega þýðingu fyrir

samkeppnishæfni landshluta og styrkingu vinnu- og skólasóknarsvæða. Við styðjum áform um

Borgarlínuna og hlökkum til að sjá þær jákvæðu breytingar sem hún kemur til með að hafa.

b) Við teljum það jákvæða breytingu að ábyrgð á rekstri almenningssamgangna á landi hafi verið

færð til Vegagerðarinnar.

c) Einnig er endurskoðun fargjalda í almenningssamgöngur jákvæð þar sem núverandi verð

hvetur ekki til notkunar, líkt og mynd 11 greinir frá í Grænbókinni. Því er mikilvægt að styrkja

aðgengi landsbyggðarinnar að Höfuðborgarsvæðinu, en samhliða þeim aðgerðum þarf að taka

tillit til umhverfisáhrifa slíkra aðgerða, t.a.m. aukinna flugsamgangna, og gæta þess að

fjármagna mótvægisaðgerðir samtímis niðurgreiðslu flugferða (líkt og Loftbrúin snýst um).

d) Efling á samkeppnishæfni almenningssamgangna á landsbyggðinni er mjög þörf til þess að

einstaklingar kjósi að nýta sér Strætó fremur en annan valkost. Sem dæmi er það ódýrara fyrir

einstakling að keyra einan í bíl til Akureyrar, frekar en að taka Strætó.



e) Varðandi Strætókort, er hugmynd að bjóða fjölbreyttara úrval korta, sbr. námsmannakort sem

ná yfir styttra tímabil en 6 og 12 mánuði, t.d. 1 mánuð.

3.2.7: Uppbygging hjólreiðaleiða er jákvæð og mjög mikilvægt skref til stuðnings við virkari

ferðamáta. Ísland er nokkuð langt á eftir nágrannaþjóðum okkar í þeim efnum og hvetjum við til

þess að læra af reynslu þeirra - þó ber að hrósa hröðum breytingum í uppbyggingu hjólreiðastíga

síðastliðin ár, þá sérstaklega á Höfuðborgarsvæðinu öllu. Hjólreiðastígar draga úr slysum; þá

bæði á hjólum og rafmagnshlaupahjólum. Mikilvægt er að skilgreina reglur um notkun

rafmagnshlaupahjóla, m.t.t. þess hvar í umferðinni þau eigi heima (á göngustíg, hjólastíg eða

götunni).

3.2.8: Varðandi vinnusóknarsvæði, hefur orðið aukning í að störf séu skráð og auglýst án

staðsetningar. Það er jákvæð þróun og ber að styðja við það að tæknilausnir séu fýsilegur kostur

við fjarvinnu og þar með styðja við samkeppnishæfni landsbyggðarinnar.

3.2.11: Mikil greining og umræða á fjárhagslegum kostnaði framkvæmda en mætti bæta

umræðu um og greiningu á umhverfislegum kostnaði. Í Grænbókinni vr verulega upp á umræðu

tengda umhverfismálum þegar kemur að vegakerfi landsins og þaðsama á við um aðrar

fyrirhugaðar framkvæmdir og uppbyggingu. Eru loftgæðamælar á þjóðveginum? Er fylgst með

olíulekum og öðrum umhverfisskaða sem skip geta valdið við hafnir? Stendur til að kolefnisjafna

vegaframkvæmdir næstu ára að einhverju leyti?

3.3: Að bæta viðhorf barna og ungmenna til almenningssamgangna gæti haft í för með sér

miklar jákvæðar breytingar fyrir framtíðina. Við leggjum til að innleiða fræðslu um

umhverfisáhrif samgangna, heilsufarsleg áhrif af virkum ferðamátum o.þ.h. í skólakerfi landsins,

þá með t.d. “Samgöngudegi” þar sem sérfræðingar á sviði heilsbrigðisvísinda og lýðheilsu

myndu fræða grunn- og framhaldsskólanema um málefnið.

3.5.1: Raunhæft markmið er að Ísland geti rafvætt bílaleigubílaflotann samhliða vexti í

ferðamennsku, og til stuðnings við rafvæðingu er nýting á innlendu lífeldsneyti mikilvæg. Það er

áhrifamikil leið til að draga úr losun gróðurhúsalofttegunda og mun einnig hafa jákvæð áhrif á

ímynd Íslands m.t.t. umhverfissjónarmiða þeirra ferðamanna sem heimsækja landið.



3.5.5: a) Við getum ekki tekið undir að “svifryksmengun og umferðahávaði skipti flesta íbúa

meira máli í daglegu lífi en hnattræn áhrif eins og losun gróðurhúsalofttegunda”. Hnattrænu

áhrifin eru strax byrjuð að koma fram í okkar daglega lífi.

b) Fjöldi ótímabærra dauðsfalla af völdum fíns svifryks er of hár og jákvætt að sett hafi verið

tölulegt markmið þess efnis fyrir 2029. Við myndum vilja sjá opnari umræðu um bein

heilsufarsleg áhrif fíns svifryks þar sem það myndi virka sem hvati til virkari ferðamáta.

Framtíðarsýn Íslands í samgöngumálum skal stuðla að sjálfbærum ferðavenjum landsmanna

(t.a.m. með orkuskiptum í samgöngum) með lágmarks áhrifum á loftslag og umhverfi, samhliða

jákvæðum heilsufarslegum áhrifum. Það er viðamikið verkefni sem krefst þess að sérfræðingar á

sviði samgöngumála leiði stefnumótun, með hliðsjón af umsögnum landsmanna.

Fyrir hönd Ungra umhverfissinna,

Hringrásarhagkerfisfulltrúi Ungra umhverfissinna


